Водгук на мастацкі твор

9 клас

Роздум

                                                   Уладзіміру Караткевічу

Гісторыю зямлі маёй цярплівай

Падручнікам вучнёўскім не ахопіш.

Гляджу на Белай Вежы ўзлёт імклівы,

На каску, што ржавее у акопе.

Гады сівыя сцелюцца туманам,

Нядаўнія – гараць зарой трывожнай.

Я крочу па мясцінах неўзараных,

Нібы па тонкім лёдзе, асцярожна.

У даўніну іду, як у разведку, - 

Там звон мячоў, там водбліск зараніцы.

На ўсім шляху стаяць нямыя сведкі – 

Валы, муры, траншэі і байніцы…

Радкі былога ткаліся паволі,

Свяціла цьмяна летапісцам поўня…

Шануй здабытую ў змаганнях волю – 

Цябе і праз вякі нашчадкі ўспомняць.

                                                                Сяргей Законнікаў

Водгук на мастацкі твор

10 клас

Мая Бацькаўшчына

З суседзямі падзелішся скарынкаю.

Адно не ўмееш з торбаю прасіць.

Як ластаўка, 

                       з падстрэшша рук Скарынавых

Тваё крыляла слова па Русі…

Ты бласлаўляла даланёй кляноваю

Сваіх сыноў.

Слязамі дабяла

Бяліла лён на світку Каліноўскаму

І Нёмнам ў сны Рублеўскага плыла…

Зеленакосымі, тугімі сеткамі

Злавіла Свіцязь юнакоў спакой.

Хоць ён пабраўся з песняю суседскаю,

Але вяснянкі не забыў сваёй…

Люблю цябе

                     у веснавых праталінах,

У белай хустцы маладых снягоў.

Як на грыбы, 

                      багаты ты на таленты – 

Пільней глядзі і нерушы знаходзь.

Радзі, зямля,

                    ты – шчодрая і сціплая.

Каб толькі маразоў не знала рунь!

Імя тваё нашчадкам з нетраў выплыве – 

Сівых стагоддзяў рэха:

                                     - Бе-ла-русь!..

                                                           Рыгор Барадулін

Водгук на мастацкі твор

11’ клас

                ***

Старэюць людзі, дрэвы і кусты,

прыроды рух, - ён і суддзя, і сведка,

ужо да зор пракладзены масты,

а ў вечнасці ніхто не быў ў адведках…

Па ніцях нерваў мой сыходзіць час

пад дахам, дзе заўжды ў адным парадку

з зімы да лета вечны Валапас

пераганяе зоркавыя статкі.

І ўсе законы – 

і быцця, і з’яў,

як не праломіць векавая прызма, - 

жыццё ў абсягах вечных толькі прысмак,

а што ёсць смак – 

                              ніхто мне не сказаў.

                                                                Раіса Баравікова

